
Animaliategia 

Haurra zelarik, Bonheurrek animaliekin ikasi 
zuen alfabetoa. Animaliak marraztu eta haien 
izenen iniziala esleitzen zion letra bakoitzari. Bere 
bizitza osoan zehar, marrazketarenganako eta 
animalienganako grina landu zuen, eta ikerlan 
ugari gorde zituen, vrais instruments de travail 
izan zirenak bere koadroetarako; animalien eitea, 
indibidualizatua eta noblea, adierazteagatik 
ospetsuak ziren koadroak. Haurra zelarik, 
Cárdenas zuhaitzetan egindako etxoletan jolasten 
zen, eta, naturaren erdian, katu baten dotorezia 
malguari edo behi baten harkaitz-egiturari 
begiratzen ikasi zuen, bere kaligrafia-trazuaren 
zehaztasun harrigarriaz mundu bizia atzemateko.

Rosa Bonheur 
1822-1899

Aitarekin ikasi zuen, hark Parisen emakumeentzat 
sortutako marrazketa eskolan. Hiri hartara 
lekualdatu zen familia 1828an Bordeletik. Animalien 
pinturara bideratu zuen berehala bere talentua, 
baina horiek aztertzeko garai hartan emakumeek 
zituzten muga akademikoak saihestu zituen –
albaitaritzako unibertsitatera joan zen entzule 
gisa, Louvrera Poussin, Rubens edo Géricault 
kopiatzera, Boulogneko basora eta Rouleko 
hiltegira, gizonez jantzita joateko baimenarekin–. 
Baserri batean hartu zuen bizilekua, eta, horrela, 
zuzenean naturatik marraztu ahal izan zuen. 1840ko 
hamarkadan lortu zituen lehenengo sariak Parisko 
Aretoan, eta 1853an arrakasta handiena lortu zuen. 
Nazioartean zabaldu zen Rosaren izena, eta ezin 
konta ahala enkargu eta sari jaso zituen: Ohorezko 
Legioa jaso zuen lehen emakume artista izan zen, 
1865ean.



Neskatila artzaina eserita
c. 1849. Akuarela paperean

Eszena hau Bonheurrek larre garai batetik ikusi bide zuen, 1849an 
Pirinioetara egindako bidaia batean. Aire zabalean lan egin zuen inguru 
hartan, eta estudio ugari marraztu zituen mendi tontorrei, animaliei 
edo bertakoei buruz; estudio haiek baliatzen zituen, gero, bere pintura 
lanak egiteko. Pastoralak ere egin zituen, eta, horietan, bizitza bukolikoa 
islatzen zuten irudikapen tradizionalen aurrez aurre, landaretzak eta 
animaliek hartzen zuten protagonismo guztia, edozein giza ekintzaren 
gainetik.

Laureano de Jado jaunaren legatua 1927an



Artaldea ukuiluan
1860. Arkatza tipula paperean

Bonheurrek animalien munduaren behaketa zuzenean oinarritu zuen 
bere heziketa artistikoa. Garai hartako prestakuntza akademiko 
ofizialetik kanpo, galarazia baitzen emakumeentzat, Bonheurren 
jardun artistikoan funtsezkoak izan ziren Frantziako herrietan barrena 
egindako bidaiak eta Parisko ganadu azoketara eta hiltegietara 
egindako bisitak. Marrazki honetan bat-batekotasuna da nagusi, eta 
maisutasunez islatzen du ukuilu baten barruan dabilen ardi talde bat. 
Bitxikeriatzat hartzen da lan hau artistaren ekoizpenaren barruan, 
gutxitan islatu baitzituen barruko eszenak.

Laureano de Jado jaunaren legatua 1927an



Zaldi baten zirriborroa, “Le Duel” lanerako
c. 1895. Arkatza tipula paperean

Bonheurrek Le duel (Duelua) lanerako kalko paperean marraztu zituen 
azterketa ugarietako bat da trazu dardaratzailez egindako zaldi oker 
hau. Tamaina handiko lana da Le duel margolana, eta Eugène Sue idazle 
frantsesaren kontakizun batetik abiatuta egin zuen, 1895ean; odol garbiko 
bi zaldiren arteko borroka latza irudikatzen du. Zaldia izan zen, hain zuzen 
ere, artistaren animalia kuttunetako bat, eta zaldia protagonista duen lan 
bat izan zen bere lan ospetsuenetako bat: Zaldi azoka. Kasu honetan, 
oso gogoan izan bide zuen azterketa hau koadroaren azken osaketarako, 
bazterretan ikusten baitzaizkio Fontainebleauko Byko château-ko bere 
estudio ospetsuan iltzatuta egon izanaren markak.

Laureano de Jado jaunaren legatua 1927an



Lehoi emea eserita
c. 1890-1899. Arkatza paperean

1860an, Bonheurrek, bere garaiko artistarik ospetsuenetako bat zela, 
château bat erosi zuen Fontainebleauko basoan, hiru hektareako sail 
batez inguratua; hura izan zuen bizileku, eta baita lantokia ere. Han 
bildu zituen animalia basatiak eta etxekoak –zaldiak, txakurrak, orein 
bat, arkume bat, tximino bat, gazela bat, eta lehoi ar bat eta lehoi eme 
bat–, eta modelo gisa erabili zituen lan askotan eta askotan. Fathma 
lehoi kume bat zen, eta 1885ean erosi zuen margolariak; asko maitatu 
izan zuen. Gaztelutik libre ibiltzen uzten zion, eta, batzuetan, berarekin 
ere jolasten zen. Askotan marraztu zuen, marrazki honetan bezala, hil 
zitzaion arte.

Laureano de Jado jaunaren legatua 1927an



Lehoien familia
c. 1890-1899. Arkatza paperean

Bonheurrek marrazkilari gisa dituen dohain bikainen erakusgarri ezin 
hobea da estudio hau; trazu irmoz egina da, eta handitasunez jasotzen 
du animalia basatien familia baten handitasuna. Eszena naturaltasunez 
islatuta dago, nahiz eta ahalegin handia, ordu asko eta pazientzia 
behar izan felidoen mugimendua ondo jaso ahal izateko. Artistak 
animalia horienganako zuen interesa zela-eta, Ernest Gambartek 
1880an lehoi bikote bat erosten lagundu zion; hala ere, handik hilabete 
gutxira Parisko Jardin des Plantesi eman zizkion.

Laureano de Jado jaunaren legatua 1927an



Sarrioa etzanda
c. 1890-1899. Olioa mihisean

Beren lanetan animalien mundua txertatzen zuten artista garaikide 
gehienek ez bezala, Bonheurrek ez zuen arinkeriaz landu gaia, 
pintoreskotasunari lotutako ikuspegi kostunbrista batetik. Aitzitik, 
Bonheurren margolanetan animaliek gizakiaren edozein ekintza 
edo presentzia baino protagonismo handiagoa dute. Kasu honetan, 
errealismo eta naturaltasun handiz islatzen du sarrioaren edertasuna; 
kolore argitsuz inguratuta dago, baina larreetako berdea nabarmentzen 
da batez ere.

Laureano de Jado jaunaren legatua 1927an



Idia
Akuarela eta arkatza paperean

Akuarela hau Bonheurren obra ezaugarritu zuen obra motaren 
adibide ona da: animaliak, modu errealista eta xehean deskribatuak, 
naturgune batean aurkezten dira. Lan honetan, idi bat ageri da, bikain, 
begirada sarkorrarekin, eta konposizioaren erdigunea dago, larrearen 
kromatismo dardaratiaz goretsita. Argi dago margolariak ez duela 
animalia bat bakarrik irudikatu nahi, naturako beste izaki bat bezala 
baizik, bere izatearen gorespen ekintza batean. Artistaren pinturaren 
ezaugarri bereizgarri hori eskultura lanetara ere eraman zen.

Laureano de Jado jaunaren legatua 1927an



Marta Cárdenas
1944

Gipuzkoako Arte Elkartean hasi ondoren, 
Bournemouthen (Erresuma Batua) eta Madrilen 
jarraitu zituen ikasketak, figurazioarekin eta 
errealismoarekin lotuta, betiere. 1969an Parisera 
joan zen Frantziako gobernuaren beka batekin, eta 
erakusketa ibilbide oparoa hasi zuen han. 1975etik 
1978ra Ottawan (Kanada) bizi izan zen, eta handik 
hainbat bidaia egin zituen Europan zehar. Bidaia 
haietan marrazketa koadernoa izan zen bere 
lanaren euskarria. Hurrengo hamarkadan, keinu 
bidezkoa eta sintetikoa bihurtu zen bere obra, eta, 
Zen eskolak erakarrita, Japonia bisitatzera joan zen. 
Laurogeita hamarreko hamarkadan, berriz, Indiara 
egindako bidaia batek kolorea sartu zen bere 
lanetan. Margolaria eta grabatzailea da, eta teknika 
zaindua du, bai lan bat-batekoenetan bai prozesu 
landuagoen ondoriozkoetan: gaur egungo sortzaile 
garrantzitsuenetakotzat hartzen da.



Zoo
1983-1984. Tinta paperean

Marta Cárdenasen etengabeko bilakaera artistikoa, neurri handi 
batean, arreta bereganatzen joan diren gaien esplorazio bizian 
oinarritzen da. Laurogeiko hamarkadan naturarekiko eta animalien 
munduarekiko izan zuen interesa ez zen hurbilekora edo etxekora 
mugatu. Basoetan eta naturguneetan ibili zen, mugimenduaren 
arintasuna eta keinuaren bat-batekotasuna ezaugarri dituzten obrak 
eta zirriborroak egiten, animalien jarduerak baldintzatuta, betiere.

Artistaren dohaintza 2014an



Katu siamdarra zelatan (bost estudio)
c. 1987. Tinta txinatarra paperean

Libreta bereko ohar hauetan animalia baten jarrerak eta keinuak 
jasotzen dira, denbora tarte laburrean gertatutako hainbat 
sekuentziatan. Teknika oso solteaz eginak dira, eta, keinuak 
adierazteko, arintasunez erabiltzen du txinatar tinta. Gainera, alde 
batera uzten ditu kolorea edo hondoak, protagonismoa animaliaren 
irudi sintetikoari emateko. Esentzializazioaren bilaketa –bat-bateko 
trazuaren bidez adierazia– are nabarmenagoa da laurogeita hamarreko 
lanetan, eta horrek Zen artearekiko eta shodōarekiko ( japoniar 
kaligrafia) interesa eragin zion; interes horrek bultzatuta, hainbat aldiz 
joan zen Cárdenas bidaian Japoniara.

Artistaren dohaintza 2014an



Basoa La Herrerían
1988. Akuarela eta tenpera zatar-paperean 

1980ko hamarkadaren amaieran, Cárdenasek paisaiaren irudikapen 
informalistarekiko interesa izan zuen, bai zuri-beltzeko lanetan, bai 
kolorea nagusi zenetan. Miaketa horren emaitza gisa, oso teknika 
landua baliatu zuen, eta asko zaintzen zuen materialen hautaketa: 
era guztietako pintzelak, argizariak, pigmentuak, tintak edo paperak 
erabiltzen zituen.

Artistaren dohaintza 2014an



Behia argi-ilunetan
1989. Akuarela paper berjuratuan

Cárdenasen laurogeiko eta laurogeita hamarreko hamarkadetako 
paper gaineko lanaren bereizgarri dira formen keinuak, eta, batez ere, 
naturako animalien eta giza irudien irudikapena. Marrazkiek egiteko 
unearen bat-batekotasuna islatzen dute. Cárdenasen lan askoren 
eskematismoa gorabehera, lan prozesu kontzeptual zein fisiko luzeen 
emaitza dira sarritan.

Artistaren dohaintza 2014an



BBKateak 

BBKateak erakusketa-proposamenaren 
helburua da bildumari narratiba berriak 
ematea, museoaren handitze proiektuko 
lanek iraun bitartean. Aldizka eguneratuko den 
aurkezpen-programa dinamiko baten bitartez, 
eraikin zaharreko areto bakoitzak bi artistaren 
eta haien lanen espero gabeko aurrez aurreko 
bat erakutsiko digute; denboran edo/eta jatorri 
kultural edo geografikoan urrunekoak izan 
daitezkeen izenak izango dira; horrela, arteari 
buruzko ikuspegi eraldatzailea eta eraikitzen ari 
dena iradokiko da. Modu horretan, museoaren 
metamorfosia islatuko da etengabe aldatzen 
ari den bilduma batean.

Programa Hamahiru Centaurusera lanak 
abiaraziko du; Sergio Prego artistaren 
eskultura-proiektua da, aretoak hustetik sortua.


